
    ተኽለዝጊ ዑቕባልደት (ወዲ ዑቕባልደት) መን እዩ?

    ንሕና ከም ንፈልጦ፥
  
  ካብ ደለይቲ ፍትሒ ሚላኖ፡

   ኣብ ዕለት 11 ማዝያ 2016 ኣብ ኣሰና ብድሙቕ ስእሊ ተሰንዩ "ተኽለዝጊ ዑቕባልደት 
(ወዲ ዑቕባልደት) መንዩ?” ዝብል ዘርእስቱ ጽሑፍ ምስ ረኣና እቲ ኣብ መጀመርታ ናብ 
ኣእምሮና ዝተቐልቀለ ቅጽበታዊ ብልጭታ ናይ ናእዳን ምስጋናን ጽሑፍን ኢዩ ዝኸውን ዝብል
ኢዩ ነይሩ። ምኽንያቱ ድማ ወዲ ዑቕባልደት እቲ "መርፍእ ኣለዋ ፈትሊ ኩኑዋ" ጭርሖ ኣሰና
ስለ ዝኣመነሉ ገዛ ገዛ እንዳኣተወን ተለፎን እንዳደወለን ገንዘብ ኣብ ምእካብን ጠርኒፉ ኣብ 
ምስዳድን ዘካየዶ ጻዕሪ ኣጸቢቕና ንፈልጥ ስለዝነበርና ኢዩ።ኮይኑ ግን እቲ ትሕዝቶ ሓደ ብሓደ
ከነንብብ ምስ ጀመርና ዘይተጸበናዮ፥ ዘሰምብድን ክንኣምኖ ዘጸግምን ኮይኑ ረኺብናዮ። 
ስምባዴና ኣወጊና ሃዲእናን ደጋጊምናን ከነምብቦን ክንፍትሾን መሪጽና።እቲ ንኣሰና ኣብዚ 
ደምዳሚ ኣዋጅ'ዚ ዘብጸሖ "ሓቅታት" ኢሉ ዘቕረቦ ባእታታት ክንምርምር ሕልናና ኣዚዙና።
 

1. ሓደ ንሕናው'ን ንሰማማዓሉ ሓቂ ወዲ ዑቕባልደት ምስ ሰባት ብትዕግስቲ ናይ 
ምርድዳእን ናይ ምዝማድን ክእለቱ ልዑል ኢዩ።( ምስ ሰይጣን ክተዓራረኽ ስለ 
ዘይረኣናዮ ግን ኣይንምስክረሉን)

2. ወዲ ዑቕባልደት ኣብ መፋርቕ 1995 ብሕክምና ምኽንያት ናብ ኢጣልያ ናብ ከተማ 
ሚላኖ ከምዝኣተወ ይፍለጥ።ካብቲ ዝኣተወሉ ዓመት ጀሚሩ ክሳብ 2004 ዘሎ ጊዜ 
ብሓገዝ ገለ ኤርትራውያን ካህናት ዝረኸቦ ናይ ቤተክርስትያን መጸግዒ ተዓቑቡ ብግብረ
ሰናይ ማሕበር እንዳተሓገዘ ጉዳይ ሕክምንኡ ከካይድን ክምዝጸንሐ ንዝክር።ኣብዚ 
እዋን'ዚ ናእሽቱ ናይ ንግድ ንጥፈታት የካይድን  ንማሕበር ስንኩላን ብሓደሐደ ስራሓት
ይተሓጋገዝ ከምዝነበረ እቶም ኣብዚ ዘለዉ መጋድልቱ ዝምስክርዎ ኢዩ። 

3. ኣብ 2004 ብሓገዝ ስድራን ፈተውትን ናይ ተለፎን ድኳን ከፊቱ መነባብሮኡ ክመርሕ 
ጀመረ። ኣብዚ እዋን'ዚ ካብ ደገፍቲ ዝወርዶ ዝነበረ ምንጻልን ምጽላምን ካብቲ ንኩሎም
ኣንጻር ህ.ግ.ደ.ፍ ኣግሂዶም ዝንቀሳቐሱ ዝነብሩ ዝወርዶም ዝነበረ ዝተፈልየ ኣይነበረን። 
ናብ ድኳኑ ከይኣትውን ናብኡ ከይጽግዑን ዝካየድ ዝነበረ ዘመተ ክውል ኣይነበረን። እቲ
ኩነታት ከምኡ ከሎ ግን ነቶም ብባሕሪ ዝመጹ ኤርትራውያን ይኹን ካልኦት ዓቕሙ 
ዝፈቕዶ ምትሕግጋዝ ካብ ምግባር ዓዲ ኣይወዓለን።ብመራኽብ ባሕሪ ዝሰግሩ 
ኤርትራውያን ኣብ ሽግር ከምዘለዉ ኣብ ዝሰምዓሉ ጊዜ ንዝተፈላለዩ ትካላትን 
ውልቀሰባትን ብምድዋል ሽግሮም ክፈትሕ ጻዕሪ የካይድ ከምዝነበረ ብዙሕ ዝምስክሮ 
ሓቂ ኢዩ።

4. ኣብ ኢጣልያ  ዝነበረሉ  እዋን መንቀሳቐሲኡ ናይ ኤርትራ ፓስፖርት ከምዝነበረ 
ንፈልጥ።ናይ ንግዲ ፈቓድ ኣውጺኡ ስራሕ ክጅምር ከሎውን ኩሉ ወረቓቕቱ ምስ 
ፓስፖርት ኤርትራ ዝተኣሳሰረ ስለዝነበረ ምንቅስቓሱ ስቱርን ጥንቁቕን ክኸውን ናይ 
ግድን ኢዩ።ጸረ መንግስቲ ኤርትራ ምዃኑ ምስ ዝጥርጠር ናይ ፓስፖርት ምሕዳስ 
ዕድሉን ናይ ኣብ ኢጣልያ ምንባሩን ምስርሑን ባይታ ዕጹው ምዃኑን ብሩህ ስለዝኾነ።
ስለዚ ክሳብ ዝደልዎ ርእሱ ኣድኒኑ ክነብር ነይርዎ።እቲ ኣብዚ ዘለናዮ ቦታ ዘሎ ኩነታት 
ብቐረባን ኣዕሙቕናን ስለንፈልጦ ነቲ ስቱር ምትሕባብር ናይ ወዲ ዑቕባልደት ኮነ ናይ 
ካልኦት ቅቡል ወሲድናዮ ጸኒሕና ኢና።ውጽኢቱ'ውን ብኣበርክቶኡ ስለዝረኣናዮ 
ምትብባዕናን ምስጋናናን ኣይተፈልዮን።እቲ ኣበርክቶ ኣብቲ ንኣሰና ንምስሳን ዘካየዶ 
ጻዕሪ'ውን ስለዝተራእየ ኣብ ጽሑፍካ ተጠቒሱ ኣሎ።

5. በዓልቲ ቤቱ ደቁን ድሕሪ ክንደይ ጻዕርን ልመናን ብሕጋዊ ናይ ስድራ ምጽንባር ኣገባብ



ኣብ 20.. . . ናብ ኢጣልያ ኣትዮም።ድሕሪ ቅሩብ ኣዋርሕ ድማ ናብ ስዊዘርላንድ 
ከምዝሰግሩ ይገብር። ድሕሪ ገለ ዓመት ድማ ኣብ ሚላኖ ዝነበሮ ኩነታት ኣነባቢሩ  ምስ
በዓልቲ ቤቱን ደቁን ሓቢሩ ክነብር ንስዊዘርላንድ ይኣቱ።ካብ ኢጣልያ ዝኣተወ ምዃኑ 
እንተተፈሊጡ ተጠሪዙ ከይምለስን ካብ ስድራኡ እንደገና ከይፈላለን ብዙሕ ሻቕሎት 
ስለዝነበሮ ሕጂ'ውን ቃልሱ ብስቱር ከካይድ ምምዳቡ ንፈልጥ።ናብ ስዊዘርላንድ ምኻዱ 
ከምቲ ንስኻ "ዝበጻሕካዮ" ንስለያ ዘይኮነ ምስ በዓልቲ ቤቱን ደቁን ሓቢሩ ክነብር ዝወሰዶ
ምርጫ ምዃኑ ኢና ንፈልጥ።"ክትበልዓ ዝደለኻ ቆቛሕ ዛግራ በላ"ዶ ኣይኮነን?

6. በዓልቲ ቤቱ ምስ ዓረፈት ካብ ኢጣልያ ክንበጸሖ ምኻድና ነቲ ዘሕለፎ ኩነታት 
ስለንፈልጥ ዝነበርና'ሞ ኣብቲ እፎይ ኢሉ ክነብረሉን ቃልሱ ብዝመረጾ ኣገባብ ከካይድን 
ዝግበኣሉ ጊዜ እዚ ድንገት'ዚ ምርካቡ ስለዝተሰማዓና ንምጽንናዑን ተስፋ ንምሃቡን 
ጥራይ ዘይኮነ ነቲ ነጻልን ፈላላይን  "ኣብ ሓዘኖም ይኹን ኣብ ሓጎሶም ከይትሕወሱ" 
ዝብል ዘመተ ህ.ግ.ደ.ፍ ብግብሪ ንምቅላሱ ዝዓለመ ቅዱስ ተግባር ኢዩ።ኣብቲ ናይ ሓዘን
ቦታ ብዙሓት ኤርትራውያን ምርኣይና ድማ በቲ ልሙድ ባህሊ ህዝቢና ኮሪዕናን 
ተሓጉስናን ድኣ ተመለስና'ምበር፥ ነቶም ተሳተፍቲ ኣብ ደገፍትን ተቓወምትን ከፋፊልና
ከነለሊ ጊዜ ኣይረኸብናን።ከምቲ ንስኻ ትብሎ "ቀንዲ በጻሕቱን ኣጆኻ በሃልቱን ናይ 
ህ.ግ.ደ.ፍ. ሓለፍትን ደገፍትን" ምንባሮም ከነጻሪ ዕድል ኣይረኸብናን።ብመሰረቱ ድማ 
ኣብ ሓዘንን ሓጎስን ዝካፈልን ዘሳስን ኤርትራዊ ብፖለቲካዊ ኣረኣእያኡ (ደጋፍን 
ተቓዋምን) መቓቒልካ ምርኣይን ናብ ስለላ ምጽጋዕን ነቲ ፈላላዪን ነጻልን ዘመተ 
ህ.ግ.ደ.ፍ ዘራጉድ ኣረኣእያ ኮይኑ ረኺብናዮ። ብፍላይ ድማ ኣብዚ ዘለናዮ ቦታ ኣብ 
ቆንስል ኤርትራ ዝካየድ ሓዘን ፥ ደለይቲ ፍትሒ ከይካፈልዎ ኣብ ኣፍደገ ኮራኹሩ 
ወዚዑ ዝወስዶ ስጉምቲታት ብቐረባ ስለንፈልጦን ንቃለሶን እዚ ኣረኣእያ'ዚ ኣብ ካልእ 
ክዝውተር ምርኣይ ቅቡል ኮይኑ ኣይንረኽቦን።

ዝኸበርካ ኣሰና ፥
እዚ ኣብ ላዕሊ ዘርዚርናዮ ዘሎና እቲ ንሕና ንፈልጦን እንኣምነሉን ሓቅታት ኢዩ።ነብሲ 
ወከፍ ሰብ ናቱ ሚዛን ክወስድ ድማ ንኣንባቢ ንገድፎ።
እቲ ካልእ ክንጠቕሶ ንደሊ ጉዳያት 
 “ፈለማ ኣብ ዓዲ ጥልያን ደሓር ድማ ኣብ ስዊዘርላንድ ኣብ ደምበ ተቓውሞ ምስ 
ብዙሓት ሓለፍቲ ደምበ ተቓውሞ ዝምድና መስሪቱ . . . ኣብ ብዙሓት ውድባት 
ዝነጥፍ.. . . መደባት ተቓወምቲ ውድባትን ባእታታትን ካብ ቀንዲ ምንጪ ምርካብ፤ 
ርክባትን ኩነታትን ደምበ ተቓወምቲ ብምጽናዕ ዝበታትነሉ መንቅታት ምፍታሽን 
ኢዩ።"
 ብቐዳምነት እቶም ኣብ ዓዲ ጥልያንን ስዊዘርላንድን ዝተዛመዶም ብዙሓት ሓለፍቲ 
በዓል መን ምዃኖም እንተዝሕበር፥እተን ንሱ ዝነጥፈለን ብዙሓት ውድባት'ከ ኣዮኖት 
ኢየን? ከምኡ እንተደኣኮይኑ ርእይቶ ናይቶም ሓለፍቲ ሓቲትካ ዝያዳ ከተጽንዕ ጥሉል 
ሓበሬታ ክትረክብ እንተትፍትን'ዶ ኣይምሓሸን?
ብወገና ግን ወዲ ዑቕባልደት እንትርፊ ናብ ሓድነትን ናይ ሓባር ቃልስን ዘምርሕ 
ምዕዶታትን ግብራዊ ደገፋትን ክልግሰልና''ምበር ዝበታትን ምኽሪ ከቕርበልና 
ኣይረእናን።ካልኦት ኣብቲ ናትካ መደምደምታ ዝበጽሑ "ሓለፍቲ" እንተኣለዉ ድማ 
ክገልጽዎ ንዕድም።ንኣኻ'ውን እንተኾነ እቲ ቁጠባዊ ደገፋት ጥራይ ዘይኮነ ዓቕሙ 
ብዝፈቕዶ ምኽርታት ይልግሰልካ ከምዝነበረ ንፈልጥ ኢና።ካብቲ ንኣኻ ዝሃበካ 
ዝበታትን ምኽርታት ገለ እንተትጠቅስ'ውን ኣይምተጸልአን ነይሩ ንብል።

    
         ኣብ መደምደምታ ክንብሎ እንደሊ  ኣብ ገለ ውልቀ ሰባትን ኣብ ገለ ናይ ተቓውሞ 
ምንቅስቓሳትን ጸጸኒሕካ ተውርዶ ባዕላውን ህንጡይን ክስን "ነቐፌታን" ምስ ጊዜ ተኣማምንነትካ
ዝሃስን ነቲ ሓርበኛዊ ቃልስኻ ዝድብንን ኮይኑ ከይርከብ ምኽርና ክንልግሰልካ ንፎቱ።ነዚ 
ሒዝካዮ ዘሎኻ ከቢድ ሃገራዊ ዕማም ሓገዝን ተሳታፍነትን ናይ ካልኦት ምስ ዘይሕወሶ 
ንውልቃዊ ዝናን ተፈላጥነትን ትሰርሕ'ምበር ንሃገራዊን ህዝባውን ረብሓ ከምዘይኮነ ከምስሎ ስለ 



ዝኽእል ጥንቃቐ ምግባር ኣገዳሲ ይመስለና። 


